
				এই পাতাটির মুদ্রণ সংশোধন করা প্রয়োজন। 
সখেরবাজারে রচিত কবিতা
সখেরবাজারে এসে
বেদনার সব ঢেউ হৃদয়ের অন্ধকারে মেশে।
কী গভীর বিষন্নতা চেতনার গােপন গুহায়
জন্ম নেয়, বেড়ে ওঠে, অবশেযে ঠিক ঝরে যায়
শীতাত পাতার মতাে
অবিরত••••••অবিরত.••••••
মনের আকাশে মেঘ, কালাে মেঘ, ঘন কালাে মেঘ
জমে জমে একাকার,
আর এক তীব্র হাহাকার
আমাকে আচ্ছন্ন করে
আকাক্ষার বিদীর্ণ প্রহরে
যখন আকাশে জমে হৃদয়ের ঘন কালো মেঘ।
ব্যথার খনিতে আমি যাই, নেমে যাই ;
তারপর কখন যে নিজেকে হারাই
জানি না জানি না।
(হায় প্রেম, তুমি স্মৃতিহীনা
জীবনের পরিধিতে কোনােদিনাে আনন্দ চেও না,
অপ্রেমের অন্ধ বাঁকে মুহূর্তের ভুলেও যেও না।)
সুতীব্র দুঃখের কথা কাকে যে জানাই,
সখেরবাজারে এসে ভাবি শুধু তা-ই।

